
کرابوون. کەوابوو ٩٠٪ـی دانیشتووانی ویلایەتە یەکگرتووەکانی ئەمریکا لە ڕوانگەی یاساوە بە «تاکەکەس» نەدەهاتنە ئەژمار. ئەم ڕوانینە بەرچاوتەنگانەیە بەنیسبەت تاکەکەس‌بوون هەروا تا ساڵی ١٨٥٨ بەردەوام بوو. لەم ساڵەدا تەنانەت ئابراهام لینکۆڵنیش گوتی: «جیاوازییەکی فیزیکی لە نێوان سپی و ڕەشدا بوونی هەیە کە بە باوەڕی من بۆ هەمیشە ئەم دوو ڕەگەزە لە ژیان لە لای یەکتر لەسەر بنەمای بەرابەریی کۆمەڵایەتی و سیاسی دەپرینگێنێتەوە.»[١]
سەدەیەک دواتر مشت‌ومڕە نێوەدەوڵەتییەکان لەسەر مافی یاسایی کەسەکان گۆڕانێکی گەورەی بەسەردا هات. لە ساڵی ١٩٩٣ـدا «پرۆژەی مەیموونی گەورە» لە چوارچێوەی ڕێکخراوەیەکی پێکهاتوو لە زانایان و فیلسووفانی بەرپرس لە حاست پێدانی مافی ئەخلاقی و یاسایی بە شامپانزەکان، گوریلەکان و ئۆرانگۆتانەکان بنیات نرا. یەکێک لە ڕێبەرانی ئەم ڕێبەرانی ئەم ڕێکخراوەیە دەڵێ: «شامپانزە بوونەوەرێکە زیرەک و هۆگری پێکەوەژیان، و دەزانێ چۆناوچۆن لە کۆمەڵگادا بژی، زۆر بە ئاسانی فێر دەبێ، لایاسایی کارامەیی و لێزانی دیتران دەکاتەوە، خۆشەویستی دەکا، ڕق و قینی هەیە، پێشکەوتن بەخۆیەوە دەبینێ، هەست بە شارستانیەت دەکا و تێدەگا و سەرەڕای تەواوی ئەو ئازار و ڕەنجانەی دیویەتی، مرۆڤەکانی خۆش دەوێ.»[٢] یەکێک لە کۆمیتەکانی پەرلەمانی ئیسپانیا لە ساڵی ٢٠٠٨ـدا بە پەسەندکردنی بڕیارنامەیەک لە هەندێک لە مافە «مرۆیی»ـەکانی دەدا بە مەیموونەکان، ڕەزامەندیی خۆی لە «پرۆژەی مەیموونی گەورە» دەربڕی. [٣]
ئەم پرسە لە ساڵی ٢٠٠٥ـدا هەندێک ئاڵۆزی بەخۆیەوە بینی. لەم ساڵەدا ئیدارەی تۆمارکردنی داهێنان و هێما بازرگانییەکان داخوازیی زانایەکی کە بۆ گەیشتن بە موتوربەیەک لە مرۆڤ-ئاژەڵ یان خیمایرا(٦) دەیهەویست خانەکانی تۆوی مرۆڤ لەگەڵ تۆوی مەیموون و دیکەی ئاژەڵەکان ئاوێتە بکات، ڕەد کردەوە. جان داڵ(٧)، قایم‌مەقامی گرووپی تۆمار کردنی داهێنانەکان، لە شرۆڤەی بڕیاری باس‌ورووژێنەری ئەم ئیدارەیەدا گوتی: «پێم وانییە کەس بزانێ چۆناوچۆن دەکرێ مرۆڤەکان بەپێی دەرسەد لە نامرۆڤەکان جیا بکەیەوە.»[٤] بەم حاڵەوە، لە ساڵی ٢٠١٧ـدا زانایان ڕایانگەیاند توانیویانە خیمایرای مرۆڤ-بەراز لە ڕێگەی ئاوێتە کردنی ئەم دوو چەشنە لە یەک تۆودا بەدی بێنن. مەبەست لەم کارە گەشەی ئەندامی مرۆڤ لە دیکەی ئاژەڵەکاندا بە مەبەستی پێوەندکردنی ئەندام بوو. ئەگەر وەها ڕۆژێک بگاتێ، ئایا مرۆڤ-بەرازیش بە تاکێکی هەقیقی بە مافی دیاریکراوەوە دەزانێ؟
سەدان ساڵە مرۆڤەکان لەگەڵ پرسی تاکەکەس‌بوون دەستەویەخەن. ئایا ژنان، کۆیلەکان و ڕەشپێستەکان لەگەڵ پیاوە سپی‌پێستەکان بەرابەرن [و بە تاکەکەس دێنە ئەژمار]؟ سنوورێک لە مەیموونەکان لە مرۆڤەکان جیا دەکاتەوە لە کوێیه؟ بۆ پێناسەکردنی تاک لە چ پێوەرگەلێک دەبێ کەڵک وەربگری؟ لە ڕوانگەی زۆرێک لە ئێمەوە ئەمانە پرسیارگەلێکی سادەن لە وڵامی زۆر ڕوونیان هەیە. ڕەنگە تەنانەت وەکوو پرسیارگەلێکی لە برەو کەوتوو بێنە بەر چاو کە بایەخی ئەوەیان نییە کات و وزەیان بۆ سەرف بکەی. بەڵام لە ڕاستیدا، پرسی تاکەکەس‌بوون یەکێک لە گرنگترین پرسەکانی مێژووی مرۆڤایەتییە. ئەوەی کە تاک یان تاکەکەس چۆناوچۆن پێناسە دەکەین دواهات‌گەلێکی بەربڵاو بۆ شێوەی ژینی ئێمە لەگەڵ خۆی دێنێ. باوەرە ئایینییەکان، سیاسەت، سیستمی مافی و ئابووریمان سەرجەم لەسەر بنەمای باوەڕە تایبەتەکانی ئێمە سەبارەت بە تاکەکەسە. مرۆڤناسەکان پێمان دەڵێن وڵامدانەوە بە پرسی تاکەکەس‌بوون لە هەر فەرهەنگێک‌دا بە تەواوی جیاوازە. مێژوونووسان دەریان خستووە کە لە ناو هەر فەرهەنگێکی تایبەتیش‌دا ئەم وڵامانە بە تێپەڕینی زەمەن ئاڵوگۆڕی بەسەردا هاتووە. ئێستاش ئەگەر لە دراوسێ یان هاوڕێیانتان سەبارەت بە پێناسەی ئەو لە تاکەکەس پرسیار بکەن بە ئەگەری زحر وڵامەکانی ئەو بە تەواوی لەگەڵ وڵامەکانی ئێوە جیاوازی دەبێ. بۆ پشتڕاست کردنەوەی ئەم خاڵە هەر ئەوەندەیە باسەکانی پێوەندیدار بە پرسی  لەباربردنی کۆرپەلە تاوتوێ بکەن. 
ئەم کتێبە لە ڕوانگەی کۆمەڵناسییەوە دەپەرژێتە سەر پرسی تاکەکەس‌بوون. بە واتایەکی وردبینانەتر، لە پێوەندیی نێوان تاک و کۆمەڵگا دەکۆڵێتەوە. لە ڕوانگەی کۆمەڵناسییەوە ناتوانین تەک پێناسە بکەین مەگیم ئەوەی کە سەرەتا رۆڵی بنەمایی پێوەندییە کۆمەڵایەتییەکانمان لەبەرچاو گرتبێ. لە ڕاستیدا، لە ڕوانگەی کۆمەڵناسانەوە تاک و کۆمەڵگا دوو بەری یەک سککەن و ناکرێ لێکیان جودا بکەیەوە. ئەوە بەو مانایەیە کە، بۆ نموونە، دایک‌وباوک، خوشک و برا، هاوکاران، هاوڕێیان و هاوپۆلییەکانی ئێمە جگە لەوەی کەسانێکی کاریگەر و گرنگن، بەڵکوو لە ڕاستیدا بە بەشێک لە شوناسی ئێمە دێنە ئەژمار. ئەم لێک‌ئاڵقانەی بابەتی تاک و بابەتی کۆمەڵایەتی سەبارەت بە گرووپ و بنکە گەورەکانیش بۆ نموونە کڵێسەکان، کار و پیشەکان، قوتابخانەکان، گەڕەکەکان و تەنانەت دەوڵەت‌-نەتەوەکانیش وەڕاست دەگەڕێ. بە واتایەکی دیکە، شوناسی تاکەکەسیی ئێمە، خۆی، دەسکردنی کۆمەڵگایە و بەردەوام بە هۆی پێوەندییە کۆمەڵایەتییە گەورە و بچووکەکانەوە درێژەی دەبێ. هەندێک لە پێوەندییە کۆمەڵایەتییەکانی ئێمە نزیک و خۆمانین و هەندێکیان دوور و بێ ناو و نیشان، بەڵام تێکەڵەی ئەم دووانە لەگەڵ یەکترە کە ئێمە دەکات بە تاکەکەسەکان. 
هەڵبەت ئەم ڕوانگەیە زۆر باو نییە. لە ئێستادا زۆربەی خەڵک ڕوانگەیەکی دەروونناسانەیان بۆ تاکەکەس‌بوون هەیە کە بەو پێیه تاک و کۆمەڵگا دوو دیاردەی جیاواز گریمان دەکرێن. بۆ ساتێک بیر لە باوەڕ و پێش‌گریمانەکانی خۆتان بکەنەوە. ئەگەر وەکوو زۆرینەی ئەمریکییەکان بن، بە ئەگەری زۆر باوەڕتان بەوە هەیە کە هەر تاکێک بریتییە لە تاکەکەسێکی خاوەن شوناسی سەربەخۆ و جیاواز لە دیکەی کەسانی دیکە. هەروەها ڕەنگە باوەڕتان بەوە هەبێ کە خودی ڕاستەقینەی ئێوە بێ‌وێنە و جودایە لە کەسانی دەوروبەر، یان ئەوەی کە کۆمەڵگا بە جۆرێک ناکۆکە لەگەڵ هەوڵەکانی ئێوە بۆ ئازادیی تاکەکەسیتان. حەقیقەتێک لە سەرجەم ئەم شرۆڤانەدا بوونی هەیە بەڵام کۆمەڵناسان کۆمەڵێک بەڵگەی قەناعەت‌هەڵگر دەخەنە ڕوو کە تاک و کۆمەڵگا یەک شتن، پشتگیری لە یەکتر دەکەن و بەناچار ئاوێتەی یەکن. ئەم ڕاستییەی کە زۆرینەی ئێمە باوەڕێکی دیکەمان لەم بارەوە هەیە دەرخەری ئەفسانەیەکی فەرهەنگی بەهێزە – ئەفسانەی تاکخوازی. 
هەڵبەت هەمووان بە یەک ڕادە بەم ڕوانینە بەرچاوتەنگانەیە بەنیسبەت تاکەکەس‌بوون پابەند نین، بەڵام توێژینەوەکان دەریان خستووە کە باوەڕمەندی بە ئەفسانەی تاکخوازی هەم بەربڵاوە و هەم کارتێکەرییەکەشی ڕوو لە گەشەیە. بە تایبەت لە ویلایەتە یەکگرتووەکان پەرەسەندنی وەها باوەرێک کێشەسازە، چونکە هەر ئەو جۆرەی لەم کتێبەدا دەیبینین، ئەفسانەی تاکخوازی کۆمەڵێک زیانی کۆمەڵایەتی جیدی لەگەڵە. هەر بۆیە لەوانەیە وەکوو دژوازی‌بێژی بێتە بەرچاو ئەگەر ئەوە زیاد بکەین لە ئەفسانەی تاکخوازی لە ڕاستیدا مێژوویەکی شکۆدار و ڕێزهەڵگری هەیە. 
شوێن‌گێڕیی سەرچاوەی سیستمەکانی باوەڕی گشتی کارێکی ئەستەمە. ئەم کارە بە تایبەت سەبارەت بە چەمکێکی گشتی وەکوو تاکخوازی کە ڕیشە جۆراوجۆرەکانی دەگەرێتەوە بۆ دوو هەزار ساڵ لەومەوبەر لە شارستانیەتی یۆناندا ڕاستە. سەرەڕای ئەمانە، زۆرێک لە خاوەن‌ڕایان پێیان وایە پابەندبوونی ئێمە لە سەردەمی مۆدێرن‌دا بە تاکخوازی لە سەدەی هەژدەهەم‌دا دەگاتە لوتکە، سەردەمێک لە بەهەق بە سەردەمی ڕۆشنگەری ناوبانگی دەرکرد.[٦] لەم کاتەدا بوو کە یەکەم ئاورینگەکانی دیموکراسی بڵێسەیان سەند. لەم سەردەمەدا زاڵێتیی پاشایەتی و هەروەها باڵادەستیی کڵێسا هەم لە لایەن ڕووناکبیرانی بژاردە و هەم لە لایەن ڕەعیەتە ئازارچێشتووەکانەوە خرایە ژێر پرسیارەوە. لقە زانستییە نوێیەکان لە سەرانسەری ئەوروپا و ئەمریکا لەگەڵ خورافات دەستەویەخەن بوون و نەریتی دەسەڵاتدارێتی و چاوەدێری، کە پێشینەیەکی چەند سەد ساڵەیان هەبوو، خەریک بوو دەڕووخان. هیوایەکی پەرەسەندوو بە پێشکەوتن بە مەبەستی داهاتوویەکی باشتر و باوەڕ بەم ئیدەیە کە کردەی بەکۆمەڵی خەڵک دەتوانێ جیهان بکات بە شوێنێکی باشتر بۆ ژیان بوونی هەبوو. لەو رۆژانەدا «ئازادی»(٨) ورتەی سەر زاری هەمووان بوو. لە بەستێنێکی مێژوویی ئاوەهادا تاکخوازی بابەتێکی دڵخواز و هاومانا بوو لەگەڵ سەربەخۆیی و ڕزگاربوون لە سەرکوت. بە گوێرەی ئالێکسیس دو تۆکویل(٩)، ئەریستۆکراتی فەڕانستی کە بە هۆی خوێندنەوەکانی سەبارەت بە دیموکراسیی ئەمریکی بەناوبانگە، «تاکخوازیی خوێندنەوەیەکی نوێ‌باوە کە لە ئیدەیەکی نوێوە هەڵدەقوڵێ. باوکانی ئێمە تەنیا وشەی خۆپەرەستیان دەناسی...تاکخوازی ناوئاخنێکی دیموکراتیکی هەیە و لەگەڵ بەرابەر بوونی بارودۆخ گەشە دەکا».[٧]
بەڵام تاکخوازی لەم سەردەمەدا ڕووی تاریکی خۆی دەرخستووە و ئەم مەترسییە هەیە کە سێبەر بخاتە سەر تیشکی ئازادی و بەرابەری کە کاتی خۆی داشداری لێدەکرد. ڕێبەرانی کۆمپانیاکان و کاروباری ماڵیی نێودەوڵەتی ئەفسانەی تاکخوازی بەکار دێنن بۆ پاساودانەوەی نابەرابەری ئابووری. زۆتر لەو کۆمەڵە شێوەی ژیانە لە تایبەتمەندییەکەیان گۆشەگیریی کۆمەڵایەتی و تەنیاییە. وەکوو دەرکەوتەیەک لە تاکخوازی داکۆکی لێ دەکرێت. ئێستا «ئازادی» بۆ زۆرێک لە ئەمریکییەکان بە مانای پارێزگاری لە ئازادیی تاکەکەسی بۆ سووڕانەوە لە فرۆشگەکان، کڕین و بە کار هێنانە. کاتی خۆی تاکخوازی ئیدەیەک بوو بۆ داکۆکی کردن لە چەشن‌دۆستی و ڕزگاریی بەکۆمەڵ، بەڵام لە ئێستادا زیاتر لە خۆپەرەستی و خۆویستی گرێ دراوە. 
 
 
 
 
کێشەی ئەم کارە لە کوێ دایە؟
دژکردەوەی زەڵکی سەرانسەری جیهان لە کاتی کۆتایی هاتنی شەری جیهانیی دووهەم لە ١٩٤٥ـدا تێکەڵاوێک بوو لە شادی، ئاسوودەیی و ترس. شاد بوون بە سەرکەوتنی هاوپەیمانان و دەیانکردە جێژن. نازییەکانی ئەڵمانیا، فاشیستەکانی ئیتالیا و ناسیۆنالیستەکانی ژاپۆن هەرەسیان هێنابوو و وێدەچوو کە دیموکراسی سەرکەوتووە. بنەماڵەکان لە سەرانسەری جیهان لەوەی کە وەها کوشتارێک ڕاوەستاوە پشوویەکیان هاتەوە بەر خۆ و خۆشحاڵ بوون لەوەی کە سەربازە جێماوەکان دەگەڕێنەوە بۆ ماڵێ بۆ ئەوەی لە جیهانێکی هێمن‌تر و تژی لە ئاشتیدا بژین. بەڵام لە دوای ئەم هەست بە شادی و ئاسوودەیی کردنە، ترس و دڵەڕاوکێیەکی قووڵیش هەبوو کە هۆیەکەی ئەو کوشت و کوشتار، ڕووخاندن و ئەشکەنجەیە بوو کە ڕێبەرانی سەربازیی دوو لایەنی شەڕەکە دروستیان کردبوو. بەگشتی، نزیکەی شەست ملیۆن کەس تێدا چوون! و هەقیقەتی تەکێنەر ئەوەی بوو کە زۆربەی قوربانیان خەڵکی سڤیل بوون، نەک هێزە سەربازییەکان. زیاتر لە شەش ملیۆن یەهوودی لە لایەن دەوڵەتێک کە بە شێوەی دیموکراتیک لە لایەن خەڵکی ئەڵمانیاوە هەڵبژێردرابوو بە شێوەیەکی «کاریگەر» و بەئانقەست لە لاپەڕەی ڕۆژگار سڕدرانەوە. بۆمبارانی بربڵاوی گەڕەکە سڤیلەکان لە ئەوروپا ستراتیژییەک بوو لە ئەندازیارانی شەڕ، لە هەر دوو لا، بە شێوەیەکی ئاگامەندانە بەکاریان  دێنا. لە ویلایەتە یەکگرتووەکانیش دەوڵەتێک کە بە شێوەی دیموکراتیک هەڵبژێردرابوو بەو دەرئەنجامە گەیشت کە تووڕ دانی بۆمبی ئەتۆمی بۆ دوو شاری ژاپۆن و لە ماوەیەکی کورتدا کوشتنی ١٥٠هەزار کەس لە خەڵکی سڤیل، کەم‌ئەندام کردنی هەزاران کەس و ژەهراوی کردنی ناوچەکە بە تیشکی شێرپەنجە‌هێنەری ڕادیۆئەکتیڤ، کە جیلی دواییشی تووشی مەرگ و ئاڵۆزییە جەستەییەکانی دەکرد، لە بواری ئەخلاقییەوە پاساوهەڵگرە. 
چۆناوچۆن وەها ڕووداوگەلێک ڕوویان دا؟ توانستی کوشتن و بڕین ئەویش ئاوا بە بەربڵاوی لە کوێوە هات؟ ئایا مرۆڤ بە شێوەی زاتی شەڕانشووە؟ ئایا مەحکووم بەوەین کە وەها ترس و تۆقینێک هەتا ئەبەد دووپات بکەینەوە؟ ئایا دەکرێ شێوازگەلی نوێی حوکمڕانی بۆ کۆنتڕۆڵی توندوتیژیی بەکار بێنین؟ زانست و تەلنەلۆژیا لەم ناوەدا چ ڕۆڵێکیان هەیە؟ ئایا ئەم ئامرازانە بۆ بەرهەمهێنانی چەکی کۆشتاری بەکۆمەڵ بەکار دێنین یان بۆ پێشیان پێ دەگرین بۆ ئەوەی بپەرژێینە سەر باشتر کردنی دۆخی تەندروستی و بەربڵاو کردنەوەی بەختەوەری لە سەرانسەری گۆی زەویدا؟ پاش شەڕی جیهانیی دووهەم ئەم پرسیارانە زەینی هاووڵاتیانی سەرجەم جیهانی داگرتبوو. بە باس و لێدوانی سیاسەتمەداران، هونەرمەندان، تیۆلۆژیستەکان و دیکەی زانایان لەسەر ئەم مژارە، جیهان بە شوێن وڵامدا، چاوی لە دەروونی خۆی دەکرد. 
ساڵی ١٩٤٨، سێ سال دوای کۆتایی شەڕ، دوو کتێبی کاریگەر لە بەستێنی ئەم خۆدۆزییە فەرهەنگییەدا نووسران. هەر دوو کتێبەکە رۆمانی زانستی‌خەیاڵین و کۆمەڵگایەک وێنا دەکەن لە ژیان لەودا لە لایەن پسپۆڕانەوە پلانی بۆ داندراوە و بە چڕی کۆنتڕۆڵ دەکرێت. هەر دوو کتێبەکە وێنایەک لە هیواداری و بێ‌هیوایی پاش شەڕی جیهانیی دووەم نمایش دەکەن. یەکیان تژی لە گەشبینی و گێڕەوەی ئارمان‌شارێکی بێ کەم‌وکووڕییە؛ و ئەوەی دیکەیان وێنەیەکی ترسێنەرە لە کۆنتڕۆڵ و زاڵێتی لە جیهانێکی پڕ لە ترس و دڕدۆنگی‌دا. 
والدێن ٢(١٠) نووسراوەی سکینێر(١١)، چیرۆکی زانایەکی ڕادیکاڵ و زمان‌لووسە بە ناوی تی. ئی. فریزێر(١٢) دەگێڕێتەوە لە کۆمەڵگەیەکی تاقیکارانەی لە ناوچەیەکی گوندیی کەم و زۆر دوورەدەست لە ئەمریکای پێک هێناوە. گێڕانەوەی دیداری مامۆستایەکی زانکۆیەکی بەگومان و هاوڕێ کۆنجکۆڵەکەی دەخاتە ڕوو کە بەتەمای توێژینەوەن سەبارەت بەو کۆمەڵگە نوێیه. کاتێک فریزێر میوانەکان لەم سەردانەدا ڕێنوێنی دەکا تێدەگەین کە والدێن ٢ کۆمەڵگەیەکی تا ڕادەیەک سەربەخۆیە و نزیکەی هەزار مناڵ و گەورەساڵی لەخۆ گرتووە کە گۆیا چێژ لە ژیانێکی سادە و خۆش لەم ئارمان‌شارەدا وەردەگرن. دانیشتووانی والدێن ٢ لە جیاتی  ژیان لە ماڵی جودا و دوور لە یەک شێوەی ژیانی بەکۆمەڵ بەکار دێنن و خواردن، ئاگاداریی لە مناڵەکان و کار کردن بە شێوەی بەکۆمەڵ ئەنجام دەدرێ. پێکهاتەی کۆمەڵایەتیی ئەم کۆمەڵگەیە زۆر یەکسانی‌خوازە و جیاوازییەکی زۆر کەم لە پێگەی کەسەکان‌دا بوونی هەیە، و ئابووریی ئەم شارە هێندە کارامەیە کە فەرمانبەران رۆژی تەنیا چوار سەعات کار دەکەن. لەگەڵ بەرەوپێش‌چوونی چیرۆکەکە وردە وردە لە قسەکانی فریزەوە تێدەگەین کە سەرکەوتوویی والدێن ٢ دەرئەنجامی ئەندازیاریی ڕەفتاری مرۆڤە. لە ڕوانگەی ئەوانەوە چاوەڕوانییە کۆمەڵایەتییەکان و بایەخە فەرهەنگییەکانی کۆمەڵگا نەریتییەکان بە ڕێنوێنێک بۆ وەدیهاتنی ژیانێکی باش نەدەهاتە ئەژمار. لە بەرامبەردا، پلان‌دانەرە کۆمەڵایەتییەکان بۆ وڵامدانەوەی پرسیارەکانیان ڕوویان لە تیۆریی دەروونناسیی ڕەفتارخواز کردووە. بەپێی ڕەفتارخوازی دەکرێ کردە و هەستی مرۆڤ لە ڕێگەی دەستێوەردان لە «ڕووداوە بەهێزکەرەکان»ـەوە کۆنتڕۆڵ بکرێن و بەرەو ئاراستەکی ئەرێنی ببەی. بە واتایەکی دیکە، ڕەفتاری ئەرێنی خەڵات دەکرێ. والدێن ٢ بە بەکارهێنانی قورس‌وقایمی پرۆتۆکۆلی زانستی سەبارەت بە کۆرپەکان و مناڵان دەتوانێ سەرجەم هەستە نەرێنییەکان، بۆ نموونە ئێرەیی بردن و ڕکابەرێتی لەناو ببا. هیچ دیوار، زیندان یان هێزێک بۆ سەپاندنی یاسا بوونی نییە و دانیشتووان ئازادن هەر کات ویستیان والدێن ٢ جێ بهێڵن. بەڵام بۆ دەبێ کەسێک ئەم کارە بکا؟ بەهەڵکەوت والدێن ٢ بەڕاستی جێگەیەکە بۆ ژیانێکی ئارامم شاد و تەندروست. دواجار، شان و پێگەی مرۆڤەکان دەپارێزرێ و بە کەڵک وەرگرتن لە زانستی دەروونناسی ئەم کۆمەڵگە باشە بەردەوام دەبێ بۆ ئەوەی کەسەکان لە هێزە نەرێنییەکان کە دیکەی کۆمەڵگەکانی تووشی گەندەڵی کردووە ڕزگار بکا. 
ڕۆمانەلەی جۆرج ئۆروێل(١٣) بە ناوی ١٩٨٤، وێنایەکی بە تەواوی جیاواز لە جیهانی دوای شەڕ دەخاتە ڕوو. کاتێک ئەم ڕۆمانە نووسرا هێشتا ٣٠ ساڵی مابوو بۆ ساڵی ١٩٨٤، و ئەم ڕۆمانە هۆشدارییەکی تاڵ و بەژان بوو سەبارەت بە کۆمەڵگەیەکی سامناک کە لە بەر دەم مرۆڤ بوو. پاڵەوانی چیرۆکەکە وینستن سمیت(١٤)ـە، پیاوێکی گەڕاوە و کارمەندی دەوڵەت کە بە تەنیا لە ئاپارتومانێکی دڵتەنگ لە لەندەن‌دا دەژی. ئێستا ئیتر لەندەن بەشێکە لە ناوچەیەک بە ناوی هێڵی ئاسمانیی یەک لە وڵاتی بەهێزی ئوقیانووسییەیە. وینستۆن خەمۆکە، لە ئاگری ڕقدا دەسووتێ و رۆژ لە دوای ڕۆژ لە ژیان لە ئوقیانووسییە دڵساردتر دەبێ. 
لەم جیهانە داهاتووخوازەدا رێکخراوەیەکی بەهێز هەیە بە ناوی حیزب، کە سەرجەم پرسە تاکەکەسی و گشتییەکانی وڵات کۆنتڕۆڵ و چاوەدێڕی دەکا. وینستۆن ئەندامی حیزبی دەرەوەییە، بەو واتایە کە لە ئاڵقەی دەسەڵاتداران‌دا نییە. شێوازی جۆراوجۆر بۆ چاوەدێری و کۆنتڕۆڵ بەکار دەهێندرێ بۆ نموونە کەڵک وەرگرتن لە ئامرازە پێشکەوتووە ئەلەکترۆنییەکان، سیخوڕی شاراوە، پرۆپاگاندا و ئەشکەنجە، شار پڕە بووە لە پۆستێرەکانی ڕێبەری حیزب کە لەسەریان نووسراوە «بەراگەورە دەتانبینێ»، و زۆرینەی ژوورەکان تێلێ‌سکرینیان لێ دابەستراوە کە هاوکات پەیامەکانی حیزب و گفتوگۆ و کردەوەی کەسانی ئاماژە لە ژوورەکە تۆمار دەکەن. هەڵگرتنی تاکەکەسیی زانیاری‌گەلی پێوەندیدار بە ڕابردوو قەدەغەیە و حیزب مێژووی بەپێی بەرژەوەندییەکانی خۆی نووسیوەتەوە. ڕەنگە لە ناو سەرجەم ئەم کردەوانەدا قیزەون‌ترینیان جێگۆڕکێێ زمانی ئینگلیزی بە زمانێکی نوێ بێ کە کاردکردەکەی دەستێوەردان لە بیرەورییەکان، گۆڕینی پێکهاتە هزرییەکان و پێدانی هەستی ملکەچی و خۆبەدەستەوانە. 
ئەگەر هەر چەشنە نافەرمانی و سەرکێشییەک ببیندرێ، بە کەڵک وەرگرتن لە ئەشکەنجەگەلی جەستەیی و دەروونی شارۆمەندان دەخەنە ناو پرۆسەی «فێربوونەوە». بەڵام تەواوی ئەم هێزە تۆقێنەرانەش ڕێگری لە وینستۆن ناکەن. ئەو بڕیار دەدا مەترسییەکی گەورە بە گیان بکڕێتەوە و کۆمەڵێک کردەوەی بەرگریکارانەی بە ڕواڵەت لە بەرەو کەوتوو ئەنجام دەدا – نووسینی یادداشتی ڕۆژانە، ئەنجامدانی پێوەندیی سێکسی و ڕێکخستنی دیدارێک لەگەڵ یەکێک لە ڕێبەرانی حیزب کە ئەویش بە ئەگەری زۆر بە شێوەی نهێنی دەستی کردووە بە بەرگری. بەداخەوە کردەوە بەرگریکارانەکانی وینستۆن زۆر لاوازە و لە کۆتاییدا دەزگای حیزب هەوڵەکانی ئەو بۆ ئازاد بوون بە شێوەیەکی کاریگەر سەرکوت دەکا. سەرەڕای ئەمانە، خوێنەر لە کۆتاییدا ترووسکەیەک لە هیوا بەنیسبەت داهاتوو، هەرچەند زۆر لاواز، دێتە ناو دڵییەوە. ئوقیانووسییە دابەش بووە بەسەر سێ چین‌دا: حیزبی ناوخۆ، حیزبی دەرەوە و پرۆلەکان(١٥). ئەگەرچی پرۆلەکان زۆرینەن، بەڵام بە هەڕەشەیەکی شۆڕشگێڕانە نایەنە ئەژمار چونکە نەخوێندەوارن و هیچ چۆرە ڕێکخستنێکیان نییە. وەکوو ئاژەڵ بەرەڵا کراون و بە چڕی لە ژێر چاوەدێری دان. بەڵام هەر ئەو جۆرەی کە وینستۆن لە پاراگرافێکی بەناوبانگ‌دا دەڵێ:
ئەگەر هیوایەک هەبوو لە ناو پرۆلەکان‌دا حەشار درابوو، لە ناو ئەو ئاپۆرە زۆر و زەوەندەدا کە قەت لەبەرچاو نەدەگیران، لە هەشتا و پێنج لە سەدی حەشیمەتی ئوقیانووسییەدا، چونکە تەنیا ئەوان هێزی لەناوبردنی حیزبیان هەبوو...ئەگەر کرابا بە جۆرێک لە هێز و دەسەڵاتی خۆیان ئاگادار بووبانەوە، ئیتر پێویست نەبوو بە نهێنی پلان دابنێی. هەر ئەوەندە بوو هەستنە سەر پێ و تەکانێک لە خۆیان بدەن، وەکوو ئەسپێک کە مێشەکان لەسەر جەستەی ڕاو دەنێ. ئەگەر پێیان خۆش بووبا دەیانتوانی هەر سبەینێ بەیانی حیزب لەت‌وکوت بکەن. شک لەوەدا نەبوو لە ئەوان درەنگ و زوو ئەم فکرە دەهاتە مێشکیانەوە.[٨]
ئێمە دەبوو هەر دوو کتێبی والدێن ٢ و ١٩٨٤ لە پۆلی ئەدەبیاتی ئینگلیزیی قۆناغی دواناوەندی بخوێنین. باش لە یادم نییە کە چ ساڵێک بوو بەڵام لە نێوان ساڵەکانی ١٩٦٩ و ١٩٧١ بوو. ئەم ساڵانە سەردەمی ورووژانی مەزنی کۆمەڵایەتی لە ئەمریکا بوو. ناڕەزایی دەربڕینی بەربڵاو بەرامبەر بە شەڕی ڤیتنام لە سەرانسەری وڵاتدا لە گەڕدا بوو، بزووتنەوەی مافە مەدەنییەکان لەگەڵ ڕەگەزپەرەستی و هەڵاواردنی کۆمەڵایەتی بەربەرەکانی دەکرد، ئاگامەندییەکی نوێ بەنیسبەت بەرابەریی ژنان و پاراستنی ژینگە خەریکی بەربڵاوبوونەوە بوو و لاوانی ئارمان‌خواز بە جیدییەتەوە بە شوێن شێوە ژیانێکی ماناداترەوە بوون کە بایەخە مادی‌خوازانەکان و کێبەرکێی ئابووری کەمتر بەسەریدا زاڵ بێ. 
والدێن ٢ و ١٩٨٤ دژکردەوەگەلێک بوو بەنیسبەت ئاڵۆزییەکانی شەڕی جیهانیی دووهەم، بەم حاڵەوە وێدەچوو ڕووی قسەی ئەم دوو کتێبە لە زۆرێک لە هاوجیلەکانی من بێ. هەندێک لە ئێمە بە خوێندنەوەی ئەم دوو ڕۆمانە تێگەیشتین حکوومەتێک کە ئازادییە تاکەکەسییەکان بەرتەسک دەکاتەوە و هێزی سەربازی و پۆلیس بەکار دێنێ بۆ سەرکوت ناڕەزاییە جڤاکییەکان دەتوانێ چ مەترسی‌گەلێکی هەبێ. بەڵام هەندێک کەسی دیکە ئەم باوەڕەیان هەبوو کە ئەگەری دەرکەوتنی جیهانێکی باشتریش هەیە – جیهانێک کە هاودڵی و ئاشتەوایی زیاتر تێدایە. لە وەها بەستێنێک‌دا، ئەم دوو ڕۆمانە بە ڕواڵەت لە بەرامبەر یەک‌دا بوون – یەکێک ئارمان‌شارێکی وەسف دەکرد و ئەوی دیکەیان وێرانە‌شارێکی ترسێنەر. بی. ئێف. سکینێر بەنیسبەت بایەخی پەنگراوی زانستی گشتیی مرۆڤەوە گەشبین بوو، بەڵام جۆرج ئۆروێل سەبارەت بە مەترسییەکانی کۆنتڕۆڵی بۆرۆکراتیک و تێکنۆکراتیک هۆشداری دەدا. والدێن ٢ بەئاماژە دەیگوت دەکرێ بەختەوەری لە کۆمەڵگایەک‌دا بدۆزییەوە کە لە سەرەوە لە لایەن ڕۆشنبیرانەوە داڕێژرابێ و کۆنتڕۆڵ دەکرێ، بەڵام ١٩٨٤ بە ئاماژەوە دەیگوت ڕزگاری تەنیا لە ڕێگەی دەسەڵاتی جەماوەریی خەڵکی بێ‌ئاگا و سەرکوت‌کراو، کە لەگەڵ یەک هاوکاری دەکەن، دەستەبەر دەبێ. 
هەر دووی ئەم بەرهەمانە بەئاشکرایی چیرۆکی و خەیاڵین، بەم حاڵەوە زۆر جار لە خۆمی دەپرسی کە کامەیان وێنایەکی دروست لە کۆمەڵگای داهاتوو دەخە ڕوو. کامەیان بە شێوەی پاڵەکی لەسەر بنەمای وێنایەکی وردبینانەتر لە تاکەکەس‌بوونە؟ ئایا ئێمە مەحکوومین کە تا ئەبەد لە جیهانێکی تژی لە شەڕ، برسێتی، نەخۆشی، هەژاری و نابەرابەریی کۆمەڵایەتیدا بژین یان ئەوەی کە جیهانێکی باشتر مومکینە؟ ئایا دەکرێ لە ڕێگەی دەستێوەردانی جەماوەریی پلان بۆ داڕێژراوەوە پێشکەوتن بە خۆمانەوە ببینین؟ کام سیستمی سیاسی دادپەروەرترین سیستمە؟ ئایا زانست دەتوانێ ئامرازێک بێ لە خزمەت ڕزگاریدا؟ دواتر کە چوومە زانکۆ تێگەیشتم لقی کۆمەڵناسی دەپەرژێتە سەر ئەم پرسانە. 
 
 
 
 
 
 
 
مژدەی کۆمەڵناسی
ئامانجی ئەم کتێبە ناساندنی هزری کۆمەڵناسانەیە. هەڵبەت ئەم کتێبە بەتەما نییە سەرجەم بوارەکانی ئەم لقە بە شێوەی تەواوکۆ بخاتە ڕوو. وانەنامەگەلی پڕقەبارە هەن کە ئەم کارەیان بە باشی ئەنجام داوە. لەبری ئەوە، سەرنجی من لەم کتێبەدا بەرەو شتێژە کە پێم وایە کەڵکەڵەی سەرەکیی کۆمەڵناسییە، واتە پێوەندیی نێوان ژیانە تاکەکەسییەکانی ئێمە ئەو کۆمەڵە هێزە کۆمەڵایەتییەی وا کۆمەڵگا دروستی دەکا. سی. رایت میلز(١٦) (١٩١٦-١٩٦٢)، یەکێک لە کاریگەرترین کۆمەڵناسانی ئەمریکیی سەدەی بیستەم، لێکدانەوەیەکی بەناوبانگی لەم بارەوە هەیە. ئەو بۆ شرۆڤەی ئەوەی وا ناوی دەنێ خەیاڵی کۆمەڵناسانە دەڵێ ئازادیی مرۆڤ بە تیگەیشتن لە پێوەندیی نێوان «کێشە تاکەکەسییەکان» و «پرسە گشتییەکان» دەست پێدەکا.[٩] بۆ نموونە، گومانی تێدا نییە کە بێکاری بۆ کەسێک کە پیشەیەک نادۆزێتەوە کێشەیەکی تاکەکەسییە، و ئەگەر وەها کەسێک تاقە کەسی بێکاری ناو کۆمەڵگا بێ ڕەنگە بکرێ بەو دەرئەنجامە بگەین کە ئەم کێشەیە بەتەواوی کێشەیەکی تاکەکەسییە. بەڵام بێکاری هەرگیز کێشەی یەک کەس نییە. بەڵکوو پاشکۆی سەرچەشنە و ملیۆنان کەس لە هەر ئابوورییەکدا دەخاتە ژێر کاریگەری خۆیەوە. بەم واتایە پرسێکی گشتییە و دەبێ لەسەر بەستێنی بەربڵاوی پێکهاتە سیاسییە و ئابوورییەکان فام بکرێت. هەر ئەمە دەکرێ سەبارەت بە زۆریک لە کێشە تاکەکەسییەکانەوە بگوترێ – تەڵاق، نەخۆشی، و تاوان و جەنایەت سەرجەمیان کێشەگەلێکن کە لە ژیانی تاکەکەسی‌دا ئەزموونی دەکەین، بەڵام تاک بە تاکیان لە ئاستی «پێکهاتەی کۆمەڵایەتی»ـدا هەوێنی دڵ‌نیگەرانی گشتین. خاڵی گرنگ لێرە دایە کە گۆڕان لە ژیانی تاکەکەسی‌دا زۆر جاران بەرهۆکاری ئاڵوگۆڕە کۆمەڵایەتییەکانە – ئەو هێزانەی وا لە دەرەوەی توانستی کۆنتڕۆڵی تاکەکان‌دا جێگیر بوون.
ڕۆژێکیان پاش ئەوەی کە وتاربێژیەکی سەرەتاییم سەبارەت بە کۆمەڵناسی پێشکەش کرد، خوێندکارێک کە بە ڕوونی نیگەرانی لێ دەباری هاتە لام و دەیهەویست بزانێ ئایا کۆمەڵناسان وا بیر دەکەنەوە کە «ئایا کۆمەڵگا ڕەفتاری تاک کۆنتڕۆڵ دەکا» یان نا. کاتێک لە وڵام‌دا گوتم «نا»، خەیاڵی ئاسوودە بوو و گوتی: «کەوابوو کەسەکان خۆیان داهاتوویان کۆنتڕۆڵ دەکەن». دووبارە وڵامم دایەوە «نا.» خوێندکارە داماوەکە کە بە شوێن وڵامێکی سەرڕاستەوە بوو گوتی: «لەم دوو حاڵەتە بەدەر نییە. ناکرێ هەردوکیان پێکەوە بن! ئێستا کامیان دروستە؟» لە ماوەی ئەم ساڵانەدا کە وانە دەڵێمەوە تێگەیشتووم کە خوێندکاران ڕوانینێکی ساویلکانەیان بۆ کۆمەڵناسی هەیە. ئەم بەریان بوونی هەیە کە پێوەندیی تاک-کۆمەڵگا لە دووفاقەیەکی سادەدا کورت بکەنەوە: یان کردەوە و هەڵبژاردنە تاکەکەسییەکانی ئێمەن کە ژیانمان پێک دێنن یان ئەوە شتەی کە پێی دەڵێن «کۆمەڵگا» بەسەر چارەنووسمان‌دا زاڵە. بەڵام ئەم ڕوانینە هەڵەیە. چەنکە بە چاوێکی زۆر سادەکراوەوە دەڕوانێتە ڕەفتاری مرۆڤ، ڕێک وەکوو باسی بێ‌مانای «بەرامبەرکێی سروشت و پەروەردە» یان «بەرامبەرکێی دەروونناسی و بایۆلۆژی». جیهانی ڕاستەقینە زۆر پێچیاوتر لەم شتانەیە. وڵامی من بۆ پرسیاری ئەم خوێندکارە ئەوەیە کە ئێمە ئازادین کە بەپێی هەڵبژاردنەکانمان هەڵسوکەوت بکەین و هەم هێزگەلێکی کۆمەڵایەتی زۆر دەسەڵاتدار فۆرممان پێ دەبەخشن. 
کارل مارکس (١٨١٨-١٨٨٣) یەکێک لە دامەزرێنەرانی کۆمەڵناسی، ئەم خاڵەی بە باشترین شێوە ڕوون کردۆتەوە: «مرۆڤەکان خۆیان مێژووی خۆیان دروست دەکەن، بەڵام نەک بەو شێوەیەی وا دڵخوازیانە؛ و نەک بەپێی هەل‌ومەرجێک کە بۆخۆیان هەڵیانبژاردووە، بەڵکوو بەپێی بارودۆخێکی لەپێشدا هەبوو، بارودۆخێک کە لە ڕابردووەوە تا ئێستا هەبووە. نەریت‌گەلی تەواوی جیلەکانی پێشوو وەکوو دێوەزمەیەک لەسەر زەینی زیندووان قورسایی دەنوێنێت.»[١٠]
بە واتایەکی دیکە، ئەو بڕیارانەی وا دەیدەین و ئەو کردەوانەی هەڵیاندەبژێرین لە بارودۆخی بەمیرات‌پێگەیشتوو لە جیلەکانی پێشووەوە مەیسەر دەبێ. بەم جۆرە، ئەو هێزە کۆمەڵایەتییانەی وا ڕیشەیان لە ڕابردوو دایە هەڵبژاردنەکانی ئەمڕۆی ئێمە پێک دێنن. هەر ئەو جۆرەی لە وەرزەکانی دیکەدا دەیبینین، هێزە کۆمەڵایەتییەکان ڕواڵەت و ئەندازەی جۆراوجۆریان هەیە و بەگشتی بە جۆرێک کاریگەریان لەسەرمان دەبێ کە ناسین‌هەڵگر نییە، هەندێک لەم هێزانە لە فەرهەنگ و هەندێکیان لە قووڵاییەکانی دەروونی ئێمەدا دەدۆزرێنەوە. هەڵبەت سەرجەمیان مێژوویەکیان هەیە کە لە جیلەکانی پێش ئێمەوە دەست پێدەکا. یەکەم هەنگاو بەرەو جیهانێکی باشتر بریتییە لە ناسینی ئەم هێزانە و دابەش کردنیان بەسەر چاک و خراپ‌دا، جودا کردنەوەی ئەوانەی وا شکۆ و ئازادیمان بەرتەسک دەکەنەوە و ئەوانەی هاریکاری  دادپەروەری زیاد دەکەن. زانستی کۆمەڵناسی دەتوانێ لەم پەیجۆرییە‌دا یارمەتیمان بدا. 

